
꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧇ꦧꦺꦚ꧀ꦗꦶꦁꦗꦤꦸꦮꦫꦶ 1928 ꦲꦶꦁꦔꦗꦼꦁꦥꦸꦤꦶꦏ꧈ꦲꦶꦁꦦꦿꦧꦭꦶꦁꦒꦧꦝꦺꦏꦮꦼꦢꦭ꧀ꦭꦏꦼꦤ꧀ꦱꦼꦫꦠ꧀ꦏꦭꦮꦂꦠꦶꦧꦱꦩ꧀ꦭꦪꦸ꧈ꦲꦶꦁꦏꦁꦧꦝꦺꦏꦤꦩꦺꦏ꧀ꦲꦏꦼꦤ꧀꧇ꦥꦼꦤ꧀ꦝꦶꦝꦶꦏ꧀꧉ꦮꦼꦢꦭ꧀ꦭꦶꦁꦱꦼꦫꦠ꧀ꦏꦭꦮꦂꦠꦶꦮꦲꦸꦱꦮꦸꦭꦤ꧀ꦏꦥꦶꦁꦏꦭꦶꦃ꧈ꦱꦲꦧꦝꦺꦲꦔꦼꦩꦺꦴꦠ꧀ꦥꦿꦏꦮꦶꦱ꧀ꦮꦂꦤꦶꦮꦂꦤꦶꦲꦶꦁꦏꦁꦒꦒꦪꦸꦠ꧀ꦠꦤ꧀ꦏꦭꦶꦪꦤ꧀ꦥꦿꦏꦮꦶꦱ꧀ꦥꦩꦸꦭꦱꦫꦤꦶꦁꦭꦫꦺ꧉

꧋ꦏꦧꦂꦫꦶꦥꦸꦤ꧀꧈ꦱꦩꦁꦏꦺꦝꦺꦥꦂꦠꦼꦩꦺꦤ꧀ꦗꦸꦱ꧀ꦠꦶꦱꦶ꧈ꦧꦝꦺꦔꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦄꦥ꧀ꦝꦺꦭꦶꦁꦲꦺꦁꦒꦭ꧀꧈ꦲꦶꦁꦏꦁꦏꦧꦼꦧꦃꦲꦤ꧀ꦲꦩꦿꦶꦏ꧀ꦱꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦥꦸꦤ꧀ꦥꦤꦫꦶꦏ꧀ꦏꦤ꧀ꦲꦂꦠꦝꦼꦤ꧀ꦝꦤ꧀ꦲꦶꦁꦱꦮꦂꦤꦶꦤꦶꦁꦥꦔꦢꦶꦭ꧀ꦭꦤ꧀꧈ꦲꦩꦂꦒꦶꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦥꦸꦤ꧀ꦱꦩꦁꦏꦺ꧈ꦏꦛꦃꦱꦔꦼꦠ꧀ꦲꦂꦠꦝꦼꦤ꧀ꦝꦤ꧀ꦲꦶꦁꦥꦶꦤ꧀ꦠꦼꦤ꧀ꦥꦶꦤ꧀ꦠꦼꦤ꧀ꦥꦔꦢꦶꦭ꧀ꦭꦤ꧀꧈ꦲꦶꦁꦏꦁꦢꦺꦫꦺꦁꦏꦧꦪꦂ꧉

꧋ꦏꦭꦢꦶꦤ꧀ꦠꦼꦤ꧀ꦱ꧀ꦭꦱꦠꦁꦒꦭ꧀ꦏꦥꦶꦁ 6 ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦧꦲꦶꦠꦏꦥꦭ꧀ꦠꦼꦂꦤꦠꦺ꧈ꦱꦩ꧀ꦥꦸꦤ꧀ꦥꦁꦏꦠ꧀ꦱꦏꦶꦁꦥꦭꦧꦸꦃꦲꦤ꧀ꦱꦼꦩꦫꦁ꧈ꦲꦩ꧀ꦧꦼꦏ꧀ꦠꦠꦶꦠꦶꦪꦁꦕꦭꦺꦴꦤ꧀ꦲꦗꦶꦱꦏꦶꦁꦗꦮꦶꦠꦼꦔꦃꦏꦛꦃꦲꦶꦥꦸꦤ꧀ 97꧈ꦝꦠꦼꦁꦙꦸꦢ꧀ꦢꦃ꧉

꧋ꦢꦺꦫꦺꦁꦢꦔꦸꦥꦸꦤꦶꦏꦧꦲꦶꦠꦏꦥꦭ꧀ Patras ꦝꦠꦼꦁꦔꦶꦥꦸꦤ꧀ꦱꦏꦶꦁꦨꦚ꧀ꦗꦂꦩꦱꦶꦤ꧀꧈ꦢꦸꦩꦸꦒꦶꦲꦶꦁꦥꦭꦧꦸꦃꦲꦤ꧀ꦱꦸꦫꦧꦪꦲꦩ꧀ꦧꦼꦏ꧀ꦠꦕꦭꦺꦴꦤ꧀ꦲꦗꦶꦏꦛꦃꦲꦶꦥꦸꦤ꧀

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦲꦶꦁꦄꦥ꧀ꦝꦺꦭꦶꦁꦑꦸꦭꦺꦴꦤ꧀ꦥꦿꦒ(ꦔꦪꦺꦴꦓꦾꦏꦂꦠ)ꦕꦕꦃꦲꦶꦥꦸꦤ꧀ꦠꦶꦪꦁꦲꦶꦁꦏꦁꦏꦺꦔꦶꦁꦱꦱꦏꦶꦠ꧀ꦥꦝꦂꦫꦤ꧀ꦝꦶꦱꦼꦤ꧀ꦠꦿꦶꦱꦪꦢꦔꦸꦱꦪꦮꦼꦮꦃꦏꦛꦃ꧈ꦱꦤꦗꦤ꧀ꦠꦥꦏꦂꦪꦤ꧀ꦏꦱꦫꦱ꧀ꦱꦤ꧀ꦠꦤ꧀ꦱꦃꦲꦩ꧀ꦧꦸꦢꦶꦢꦪꦩꦸꦫꦶꦃꦱꦒꦼꦢ꧀ꦢꦶꦥꦸꦤ꧀ꦲꦤꦁꦒꦸꦭꦁꦔꦶꦱꦱꦏꦶꦠ꧀ꦮꦲꦸ꧉ꦲꦶꦁꦱꦏꦮꦶꦠ꧀ꦠꦸꦮꦸꦃꦲꦶꦥꦸꦤ꧀ꦱꦱꦏꦶꦠ꧀ꦮꦲꦸꦮꦺꦴꦤ꧀ꦠꦼꦤ꧀ꦲꦶꦁꦯꦩꦶꦔꦭꦸꦭꦤ꧀ꦱꦼꦤ꧀ꦠꦺꦴꦭꦺꦴ꧈ꦲꦤꦔꦶꦁꦲꦶꦁꦱꦩꦁꦏꦺꦲꦶꦁꦥꦝꦶꦱ꧀ꦠꦿꦶꦏ꧀ꦏꦤ꧀ꦥꦝꦶꦱ꧀ꦠꦿꦶꦏ꧀ꦏꦤ꧀꧇ꦟꦁꦒꦸꦭꦤ꧀꧈ꦑꦭꦶꦧꦮꦁ꧈ꦭꦤ꧀ꦮꦡꦼꦱ꧀꧈ꦲꦸꦒꦶꦱꦶꦤꦼꦫꦁꦲꦶꦁꦱꦱꦏꦶꦠ꧀ꦲꦶꦁꦏꦁꦲꦩ꧀ꦧꦧꦪꦤꦶꦮꦲꦸ꧉

꧋ꦔꦸꦭꦩꦤꦶꦁꦫꦢ꧀ P.S.I. ꦲꦶꦁꦏꦁꦧꦝꦺꦔꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦏꦺꦴꦁꦒꦿꦺꦱ꧀ꦧꦺꦚ꧀ꦗꦶꦁꦮꦸꦭꦤ꧀ꦗꦤꦸꦮꦫꦶꦔꦗꦼꦁꦥꦸꦤꦶꦏ꧈ꦠꦩ꧀ꦥꦶꦱꦼꦫꦠ꧀ꦱꦏꦶꦁꦲꦸꦥ꧀ꦧꦼꦱ꧀ꦠꦶꦂꦩꦸꦃꦲꦩ꧀ꦩꦢ꧀ꦢꦶꦪꦃ꧈ꦩꦶꦠꦏꦺꦏ꧀ꦲꦏꦼꦤ꧀꧈ꦥꦸꦤꦥꦏꦸꦂꦄꦤ꧀ꦲꦶꦁꦏꦁꦢꦶꦥꦸꦤ꧀ꦥꦽꦠꦭ꧀ꦲꦶꦁꦧꦱꦆꦔ꧀ꦒꦿꦶꦱ꧀ꦢꦺꦤꦶꦁꦠꦸꦮꦤ꧀ꦩꦸꦃꦲꦩ꧀ꦩꦢ꧀ꦄꦭꦶꦲꦶꦁꦲꦶꦤ꧀ꦢꦶꦪꦆꦔ꧀ꦒꦿꦶꦱ꧀꧈ꦲꦶꦁꦏꦁꦭꦗꦼꦁꦢꦶꦥꦸꦤ꧀ꦥꦽꦠꦭ꧀ꦲꦶꦁꦧꦱꦩꦭꦪꦸꦢꦺꦤꦶꦁꦠꦸꦮꦤ꧀ꦕꦏꦿꦲꦩꦶꦟꦠ꧈ꦧꦺꦴꦠꦼꦤ꧀ꦮꦺꦴꦤ꧀ꦠꦼꦤ꧀ꦧꦧ꧀ꦧꦧ꧀ꦲꦶꦁꦏꦁꦱꦸꦭꦪꦏꦭꦶꦪꦤ꧀ꦧꦧꦺꦴꦤ꧀ꦤꦶꦥꦸꦤ꧀ꦲꦶꦁꦏꦁꦲꦱ꧀ꦭꦶ꧉ꦲꦮꦶꦠ꧀ꦩꦸꦃꦲꦩ꧀ꦩꦢ꧀ꦢꦶꦪꦃꦒꦝꦃꦥꦔꦶꦤ꧀ꦠꦼꦤ꧀꧈ꦧꦶꦭꦶꦃꦮꦺꦴꦤ꧀ꦠꦼꦤ꧀ꦧꦧ꧀ꦧꦧ꧀ꦲꦶꦁꦏꦁꦧꦺꦴꦠꦼꦤ꧀ꦕꦺꦴꦕꦺꦴꦒ꧀ꦏꦭꦶꦪꦤ꧀ꦏꦸꦂꦄꦤ꧀ꦧꦧꦺꦴꦤ꧀ꦤꦶꦥꦸꦤ꧀꧈ꦠꦸꦮꦶꦤ꧀ꦏꦺꦔꦶꦁꦢꦶꦥꦸꦤ꧀ꦮꦱ꧀ꦠꦤ꧀ꦤꦶꦤꦸꦮꦸꦃꦲꦏꦼꦤ꧀ꦥꦱꦸꦭꦪꦤ꧀ꦤꦶꦁꦥꦩꦁꦒꦶꦃꦲꦶꦁꦧꦧ꧀ꦮꦲꦸ꧉

꧋ꦱꦩ꧀ꦥꦸꦤ꧀ꦱꦮꦠꦮꦶꦱ꧀ꦢꦶꦤ꧀ꦠꦼꦤ꧀ꦥꦸꦤꦶꦏ꧈ꦲꦶꦁꦨꦚꦸꦢꦤ(ꦨꦪꦭꦭꦶ)꧈ꦔꦼꦢꦼꦒ꧀ꦒꦏꦼꦤ꧀ꦥꦏꦼꦩ꧀ꦥꦭ꧀ꦭꦤ꧀ꦥꦢ꧀ꦥꦶꦤ꧀ꦢꦼꦂ꧈ꦢꦢꦺꦴꦱ꧀ꦥꦶꦔꦁꦥꦢ꧀ꦥꦶꦤ꧀ꦢꦼꦂꦎꦂꦒꦤꦶꦱꦱꦶꦩꦁꦏꦸꦟꦒꦫꦤ꧀꧉

꧋ꦩꦶꦠꦸꦫꦸꦠ꧀ꦱꦼꦫꦠ꧀ꦝꦮꦸꦃꦏꦏꦚ꧀ꦕꦶꦁꦔꦤ꧀ꦓꦸꦥꦼꦂꦩꦺꦤ꧀꧈ꦮꦺꦴꦤ꧀ꦠꦼꦤ꧀ꦠꦶꦪꦁꦏꦭꦶꦃꦩꦭꦶꦃꦲꦶꦁꦏꦁꦏꦱꦶꦁꦏꦶꦂꦫꦏꦼꦤ꧀ꦝꦠꦼꦁꦲꦶꦁꦝꦶꦓꦸꦭ꧀꧈ꦤꦩꦯꦸꦮꦂꦤ꧈ꦲꦱ꧀ꦭꦶꦱꦏꦶꦁꦩꦺꦞꦤ꧀꧈ꦠꦸꦮꦶꦤ꧀ꦱꦺꦴꦭꦺꦩꦤ꧀꧈ꦱꦏꦶꦁꦯꦺꦫꦁ꧉

꧋ꦏꦶꦤ꧀ꦠꦼꦤ꧀ꦏꦶꦤ꧀ꦠꦼꦤ꧀ꦧꦺꦚ꧀ꦗꦶꦁꦱꦊꦧꦼꦠ꧀ꦠꦶꦥꦸꦤ꧀ꦮꦸꦭꦤ꧀ꦩꦺꦲꦆ 1928 ꦲꦶꦁꦩꦭꦁꦧꦝꦺꦮꦺꦴꦤ꧀ꦠꦼꦤ꧀ꦠꦶꦠꦶꦔꦭ꧀ꦭꦤ꧀ꦲꦩꦶꦠꦺꦴꦁꦠꦺꦴꦤ꧀ꦤꦏꦼꦤ꧀ꦲꦱꦶꦭ꧀ꦠꦠꦤꦺꦤ꧀꧈ꦏꦢꦺꦴꦱ꧀ꦠ꧇ꦗꦼꦫꦩ꧀꧈ꦏꦼꦤ꧀ꦛꦁ꧈ꦱꦪꦸꦂꦫꦤ꧀꧈ꦱꦼꦏꦂ꧈ꦠꦸꦮꦶꦤ꧀ꦲꦸꦒꦶꦧꦝꦺꦩꦶꦠꦺꦴꦁꦠꦺꦴꦤ꧀ꦤꦏꦼꦤ꧀ꦧꦧ꧀ꦥꦩꦶꦪꦫꦤꦶꦁꦲꦸꦭꦩ꧀ꦠꦺꦴꦩ꧀ꦧꦿ꧉

꧋ꦲꦶꦁꦏꦁꦢꦶꦥꦸꦤ꧀ꦥꦶꦠꦺꦴꦁꦠꦺꦴꦤ꧀ꦤꦏꦼꦤ꧀ꦮꦲꦸꦧꦝꦺꦮꦺꦴꦤ꧀ꦠꦼꦤ꧀ꦏꦭꦶꦃꦥꦺꦫꦁꦔꦤ꧀꧈ꦲꦶꦁꦒꦶꦃꦥꦸꦤꦶꦏꦲꦱꦶꦭ꧀ꦠꦠꦤꦺꦤ꧀ꦲꦶꦁꦒꦸꦝꦁꦒꦸꦝꦁ꧈ꦠꦸꦮꦶꦤ꧀ꦱꦮꦂꦤꦶꦤꦶꦁꦲꦱꦶꦭ꧀ꦥꦤ꧀ꦠꦸꦤ꧀ꦲꦶꦁꦱꦧꦶꦤ꧀꧈ꦥꦸꦤꦥꦢꦺꦤꦺꦏꦺꦴꦛꦏ꧀ꦏꦺꦴꦛꦏ꧀ꦏꦤ꧀ꦠꦩ꧀ꦧꦏ꧀ꦥꦶꦤ꧀ꦠꦼꦤ꧀ꦥꦶꦤ꧀ꦠꦼꦤ꧀ꦥꦁꦒꦺꦤ꧀ꦤꦤ꧀ꦏꦁꦒꦺꦔꦶꦔꦃꦲꦸꦭꦩ꧀ꦠꦺꦴꦩ꧀ꦧꦿ꧉ꦏꦁꦒꦺꦏꦥꦽꦭꦸꦮꦤ꧀ꦮꦲꦸ꧈ꦒꦼꦮꦺꦱ꧀ꦧꦝꦺꦩꦶꦠꦸꦭꦸꦁꦔꦶꦮꦫꦒꦢ꧀ f 2000꧉ꦠꦸꦮꦶꦤ꧀ꦱꦏꦶꦁꦠꦸꦮꦤ꧀ꦭꦤ꧀ꦧꦲꦎꦏꦺꦴꦤ꧀ꦱꦸꦭꦺꦤ꧀ꦱꦮꦼꦒ꧀ꦤꦶꦤ꧀ꦢꦏ꧀ꦲꦏꦼꦤ꧀ꦫꦺꦏꦢꦪꦔꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦲꦂꦠ f 1000꧉ꦲꦸꦒꦶꦧꦝꦺꦏꦁꦒꦺꦲꦩ꧀ꦧꦶꦪꦤ꧀ꦠꦸ꧉

꧋ꦗꦸꦫꦸꦲꦁꦒꦒꦤꦠꦸꦮꦤ꧀ꦪꦺꦴꦲꦤ꧀ꦤꦼꦱ꧀꧈ꦱꦼꦂꦱꦤ꧀ꦧꦺꦴꦁꦱꦄꦩ꧀ꦧꦺꦴꦤ꧀ꦲꦶꦁꦯꦸꦫꦧꦪ꧈ꦏꦭꦠꦁꦒꦭ꧀ꦏꦥꦶꦁ 6 ꦮꦸꦭꦤ꧀ꦥꦸꦤꦶꦏ꧈ꦱꦩ꧀ꦥꦸꦤ꧀ꦲꦁꦒꦒꦤꦔꦁꦒꦺꦏꦥꦭ꧀ꦩꦧꦸꦂ꧈ꦥꦽꦭꦸꦏꦁꦒꦺꦱꦶꦤꦲꦸ꧈ꦮꦶꦮꦶꦠ꧀ꦲꦺꦚ꧀ꦗꦶꦁꦔꦤ꧀ꦠꦺꦴꦱ꧀ꦱꦶꦪꦁ꧉ꦮꦺꦴꦤ꧀ꦠꦼꦤ꧀ꦲꦶꦁꦲꦫꦲꦫꦩꦫꦏꦽꦩ꧀ꦧꦁꦔꦤ꧀ꦢꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦥꦱꦶꦤꦲꦺꦴꦤ꧀ꦏꦁꦒꦺꦥꦿꦶꦧꦸꦩꦶ꧈ꦔꦤ꧀ꦠꦺꦴꦱ꧀ꦱꦮꦠꦮꦶꦱ꧀ꦢꦔꦸ꧉

꧋ꦮꦫꦮꦫ꧉

꧋ꦲꦤ꧀ꦢꦢꦺꦴꦱ꧀ꦤꦏꦮꦸꦤꦶꦁꦔꦤ꧀꧈ꦧꦶꦭꦶꦃꦮ꦳ꦺꦴꦭ꧀ꦏ꧀ꦱꦭ꧀ꦩꦤꦏ꧀ꦣ꧀ꦗꦮꦶ Volksalmanak Djawi (ꦄꦊꦩꦼꦤꦏ꧀ꦗꦮꦶ) ꦱꦩ꧀ꦥꦸꦤ꧀ꦠꦼꦭꦱ꧀ꦧꦧꦂꦥꦶꦱꦤ꧀꧉ꦲꦶꦁꦏꦁꦠꦏ꧀ꦱꦶꦃ Volksalmanak Malajoe (ꦄꦊꦩꦼꦤꦏ꧀ꦩꦭꦪꦸ)꧈ꦩꦭꦃꦱꦤꦢꦾꦤ꧀ꦥꦸꦤꦶꦏꦩꦼꦤ꧀ꦠꦱ꧀ꦔꦼꦕꦥ꧀ꦩꦭꦶꦃꦲꦸꦒꦶꦱꦩ꧀ꦥꦸꦤ꧀ꦩꦺꦃꦠꦼꦭꦱ꧀꧉

